Sume trur at ein ordførar ikkje gjer stort anna enn å klyppe snorer i samband med opning av nye vegar, bruer, bygningar og andre viktige ting. Det er dessverre heilt feil. Kanskje kollegaene mine i meir sentrale delar av landet har fleire slike oppgåver, men på desse kantar slit me stort sett med det me har, iallfall når det gjeld vegar og bruer.

Derfor er det ei ekstra stor glede å få vera med på å opne denne gilde brua, som for det fyrste kjem til å få ein viktig funksjon her i bygda i mange år framover, og som for det andre er resultatet av ein stor og langvarig lokal innsats. Det er ikkje enkelt og liketil å byggje bruer over ein stamveg; staten set minst like strenge krav til ein såvoren installasjon som t.d. til sine eigne tunnelar. Her kan me ikkje berre slå fast at høgda er i orden, men òg dimensjonane og kvaliteten på brukara og sjølve spennet. Her har utbyggjarane lagt inn store ressursar av pengar og eigen innsats, og ikkje minst av kreativ evne til å finne gode løysingar, ettersom  me kunne lesa at limtredragarane i bruspennet er attbruk frå ein nedlagd bomstasjon utanfor Oslo.

Eg vil gratulere alle som med denne brua har vori med på gjera planen om ein samanhengande turvegtrasé frå Botn og fram til det stadig meir utbygde Haukelifjell skisenter til ein realitet, og det er sikkert forståing for at eg særleg vil ønskje Vågsli grunneigarlag og dugnadsgjengen til lykke. I kommunen kjenner me dykk som målretta, pågåande og ihuga representantar for dette lokalsamfunnet – akkurat så stride som de er nøydde til å vera når de skal ha kommunen og staten med på laget. På vegner av Vinje kommune vil eg understreka at me er takksame for innsatsen dykkar. 

Gjennom kommunedelplanen for Vågsli og investeringane i infrastruktur i området har kommunen ønskt å leggje til rette for at Haukelifjell skal kunne nytte ut potensialet sitt når det gjeld reiselivsutvikling; men kommunale planar er lite verde dersom det ikkje er nokon til å nytte ut dei moglegheitene som planane gjev. Her i Vågsli har de gjort nettopp det – her er den kompetansen og innsatsviljen som skal til for å skapa eit reiselivstilbod i toppklasse. Derfor er òg næringssjef Toril Nicolaisen og plansjef Jan Myrekrok med på denne markeringa i dag – me er alle glade for å ha vori med på dette arbeidet.

Og som me seier i Vinje: det som er godt for vinbyggjane, er godt for turistane – og omvendt! Eg er sikker på at bygdefolket òg vil ha stor glede av denne gangvegen, både om sommaren og vinteren, som trafikksikring og velferdstiltak.

No har altså Vågsli fengi eit nytt landemerke, ein portal til bygda frå vest og til skisenteret frå aust. Når trafikken på E-134 om nokre år nærmar seg det dobbelte av i dag, gjer det heller ikkje noko å vera godt synleg!

Med dette har eg gleda og æra av å opne brua.

